
ТАРТИБ 

 

Мазкур Тартиб Олий ва ўрта махсус таълим вазирлиги ҳузуридаги 

Олий таълимни ривожлантириш тадқиқотлари ва илғор технологияларни 

татбиқ этиш маркази (кейинги ўринларда – Марказ) билан ҳуқуқни муҳофаза 

қилиш органлари ўртасида соҳага оид белгиланган вазифаларни бажариш 

жараёнидаги ўзаро ҳамкорлик қилиш тартибини белгилайди. 

I. Умумий қоидалар 

1.1. Марказ яширин иқтисодиёт ва коррупцияга қарши курашиш 

борасида белгиланган вазифаларни ҳуқуқни муҳофаза қилиш органлари 

билан ўзаро ҳамкорликда амалга оширади. 

1.2. Мазкур Тартибда қуйидаги асосий тушунчалар қўлланилади: 

ҳуқуқни муҳофаза қилиш органлари – Ўзбекистон Республикаси 

Бoш прокуратураси, Давлат хавфсизлик хизмати, Ички ишлар вазирлиги, 

Коррупцияга қарши курашиш агентлиги, Давлат меҳнат инспекцияси; 

ўзаро ҳамкорлик – Марказ билан ҳуқуқни муҳофаза қилиш 

органларининг ўз ваколатлари доирасидаги ҳамкорлиги; 

тезкор-ўрганиш тадбирлари – ўрганишлар, ҳуқуқбузарликларни 

аниқлаш ҳамда тўпланган ҳужжатларни ошкоралаштириш. 

Ўзаро ҳамкорликни амалга оширишда томонлар ҳуқуқий-меъёрий 

ҳужжатларда  белгиланган ўз ваколатлари доирасида ҳаракат қилади. 

1.3. Ўзаро ҳамкорлик қуйидаги шаклларда амалга оширилади: 

а) ахборот алмашиш; 

б) иқтисодий қонунбузилишлар ва коррупцияга оид қонунчилик 

талаблари бузилганлиги ҳақидаги маълумотларни чоралар кўриш учун 

тақдим этиш; 

в) ҳамкорликдаги тезкор тадбирлар; 

г) жиноят ишлари доирасида ўрганишларни амалга ошириш; 

д) ҳамкорликда таҳлилий материалларни тайёрлаш. 

 

 

II. Ахборот алмашиш 

2.1. Марказ билан ҳуқуқни муҳофаза қилиш органлари ўртасидаги 

маълумотлар алманишуви томонларнинг асослантирилган ёзма сўровига кўра 

амалга оширилади. 

2.2. Давлат сирини ташкил этувчи маълумотлар Ўзбекистон 

Республикасининг “Давлат сирларини сақлаш тўғрисида”ги Қонуни, банк 

сирини ташкил этувчи маълумотлар “Банк сири тўғрисида”ги Қонун, солиқ 

сирини ташкил этувчи маълумотлар Ўзбекистон Республикасининг Солиқ 

кодекси ва бошқа қонун ҳужжатларида белгиланган тартибда тақдим 

этилади. 



III. Иқтисодий ва коррупцияга  оид қонунлик талаблари  

бузилганлиги ҳақидаги маълумотларни тақдим этиш. 

 

3.1. Марказда иқтисодий ва коррупцияга  оид қонунлик талаблари 

бузилганлиги ҳақидаги маълумотлар белгиланган тартибда чора кўриш учун 

таалуқлиги бўйича ҳуқуқни муҳофаза қилиш органларига тақдим қилинади. 

3.2. Ҳуқуқни муҳофаза қилиш органларига материалларни юборишда 

қуйидаги иловалар тақдим қилиниши лозим: 

ўрганишни амалга оширишга асос ҳисобланган фармойиш, буйруқ, иш 

режаси ва бошқалар; 

ўрганишни амалга оширишга асос ҳисобланган ҳужжатлар билан 

танишиш ёки уларни қабул қилиш рад этилган ҳолларда Ўзбекистон 

Республикаси қонунларига мувофиқ тегишли тартибда расмийлаштирилган 

далолатнома; 

Ўзбекистон Республикаси қонунлари талабларига мувофиқ, 

расмийлаштирилган ўрганиш далолатномаси, ўрганиш доирасида содир 

этилган ҳаракатлар бўйича тузилган баённома, ўрганиш давомида олинган 

материаллар ва бошқа ҳужжатлар; 

ўрганиш далолатномаси билан танишувдан ёки уни олишдан бош 

тортилган ҳолларда ушбу далолатноманинг бир нусхаси почта орқали 

юборилганлигини тасдиқловчи  буюртма хат; 

ўрганиш далолатномасида кўрсатилган қонун бузилишлар бўйича 

ўрганиш субъектининг тушунтириш хатлари ёки ёзма шаклдаги эътирозлари; 

аниқланган қонунбузилишлар акс эттирилган қисқартирилган хулоса; 

субъект томонидан ўрганиш ўтказишга тўсқинлик қилинганда, 

текшириш ўтказиш учун асос бўлувчи ҳужжатларни олишдан ва тилхат 

беришдан бош тортилганда тузиладиган далолатнома; 

субъектдан мавзули ўрганиш предметига тааллуқли бўлган 

ҳужжатлардан нусхалар олинганлиги тўғрисида баённома; 

ўрганишга жалб қилинган мутахассислар томонидан берилган хулоса; 

субъектнинг ўрганиш натижасидан норозилиги тўғрисида ёзма 

равишда тушунтиришлари ва эътирозлари. 

ҳуқуқни муҳофаза қилувчи органлар тегишли таълим муассасасидан 

текшириш тадбирлари билан боғлиқ ҳужжатларни, шу жумладан бошқа 

текшириш материалларини расмий суров асосида талаб қилиб олиши 

мумкин. 

Олий ва ўрта махсус таълим вазирлиги ҳузуридаги Олий таълимни 

ривожлантириш тадқиқотлари ва илғор технологияларни татбиқ этиш 

маркази ҳуқуқни муҳофаза қилувчи органларнинг сўровига асосан аввал 

юборилган маълумотларни тақдим этади. 

3.3. Материаллар ҳуқуқни муҳофаза қилувчи органлари раҳбари 

(ўринбосари)га имзоланган хат асосида юборилади. 

3.4. Марказ текшириш далолатномаси келиб тушган санадан бошлаб, 

қонунда  белгиланган муддатлардан кечиктирмай кўриб чиқади ва натижаси 



бўйича қабул қилинган қарор нусхасини далолатномани юборган органга 

ўша куннинг ўзида тақдим этади. 

Бошқа материаллар бўйича кўрилган чоралар ёки қарор қабул қилинган 

кундан бошлаб, ўн кун муддатда кўриб чиқиш натижалари ҳақида хабар 

юборилади. 

3.5. Марказ ҳуқуқни муҳофаза қилувчи органлар томонидан юборилган 

материаллар бўйича назорат чораларини қуйидагиларга асосан рад этиши 

мумкин: 

тақдим этилган материалларда қонунбузилиши тўғрисидаги фактлар 

мавжуд эмаслиги; 

тизим текширувига, ўрганишга тўсқинлик қилувчи ҳолатлар 

мавжудлиги, шу жумладан ҳуқуқбузарликнинг даъво муддати ўтганлиги. 

 

IV. Ҳамкорликда тезкор-тадбирларини ўтказиш 

4.1. Марказ ҳамкорликдаги назорат тадбирларини зарурат бўлганда 

ҳуқуқни муҳофаза қилувчи органлар билан қуйидаги йўналишларда амалга 

оширадилар: 

а) прокуратура органлари ва Коррупцияга қарши курашиш агентлиги  

билан қонунчиликда белгиланган ҳолларда; 

Марказда яширин иқтисодиёт ва коррупцияга оид ҳуқуқбузарликларни 

аниқлаш ҳамда тўпланган материалларни ошкоралаштиришда; 

 б) ички ишлар органлари билан ўрганиш тадбирлари давомида 

ходимларнинг қонуний фаолиятига тўсқинлик қилинганида ёки уларнинг 

хизмат вазифаларини бажаришида уларнинг ҳаёти ва соғлиғини муҳофаза 

қилишда; 

в) давлат хавфсизлик хизмати органлари билан давлат манфаатлари 

ҳамда хавфсизлигига таҳдид солувчи ҳуқуқбузарликларни ўз вақтида 

аниқлаш, олдини олиш ва қарши курашиш, уларнинг келиб чиқиш сабаблари 

ҳамда шарт-шароитларини бартараф этишда;   

г) давлат меҳнат инспекцияси билан педагог-ходимларни ҳақ-

ҳуқуқларини, жумладан уларни мажбурий меҳнатдан ҳимоя қилиш 

жараёнида. 

4.2. Марказ мазкур бандда кўрсатилмаган йўналишлар бўйича ҳам 

назорат тадбирларига юқорида кўрсатиб ўтилган органларни жалб этиш учун 

уларга сўров юбориши мумкин. 

4.3. Ўзаро ҳамкорлик – ходимлар томонидан ўз ваколатлари доирасида 

тезкор-ўрганиш тадбирларини ўтказишнинг восита ҳамда усулларини 

танлашда уларнинг мустақиллигига тўсқинлик қилмайди. 

4.4. Ўзаро ҳамкорликда ўтказиладиган тадбирлар бўйича тузилган 

ўрганиш гуруҳи фаолиятини мувофиқлаштириш ва тадбирлар натижаси 

бўйича маълумотларни умумлаштириш гуруҳ раҳбари томонидан амалга 

оширилади. 

4.5. Тезкор-ўрганиш тадбирлари Марказ директорининг буйруғи ёки 

ҳуқуқни муҳофаза қилувчи органининг буйруғига асосан ўтказилади. 



Марказ ходимлари тезкор-ўрганиш тадбирларига ушбу тадбирларни 

амалга оширувчи органнинг сўровига асосан жалб этилади. 

4.8. Тезкор-ўрганиш тадбирлари натижаларини расмийлаштириш, 

шунингдек, улар бўйича қарор қабул қилиш мазкур Тартиб, Ўзбекистон 

Республикаси қонун ва бошқа ҳужжатларида назарда тутилган тартибда 

амалга оширилади. 

V боб. Жиноят ишлари бўйича ўрганишларни 

амалга ошириш 

5.1. Жиноят иши доирасида ўрганиш ўтказиш зарурати пайдо бўлган 

тақдирда ҳуқуқни муҳофаза қилувчи орган ўрганиш мақсади ва муддати 

ҳамда зарур бўлган ходимлар сони кўрсатилган қарорни Марказга юборади. 

5.2. Ушбу хатга асосан Марказ ходимлари текширувда (тафтишда) 

иштирок этиш учун сўров юборган органга ўттиз календарь кундан ошмаган 

муддатга хизмат сафарига юборилади. 

5.3. Зарурият туғилганда, хизмат сафари муддати текшириладиган 

субъектларига нисбатан суриштирувнинг дастлабки терговнинг ва суд 

мажлисида жиноят ишини муҳокама қилишнинг Ўзбекистон Республикаси 

жиноят-процессуал кодексида белгиланган муддатлардан ошмайдиган 

муддатга узайтирилиши мумкин. 

VI боб. Ҳамкорликдаги таҳлилий материалларни тайёрлаш 

ва қўшма мониторинг ўтказиш 

6.1. Ҳамкорликдаги таҳлилий материалларни тайёрлаш соҳасида 

ҳамкорлик тегишли органларнинг ўзаро манфаатларига тааллуқли бўлган 

масалалар бўйича амалга оширилади. 

6.2. Таҳлилий материалларни тайёрлашда ташаббускор томон тегишли 

органга зарур бўлган мълумотларни тақдим этиш ҳамда ҳамкорликда ишлаш 

учун тегишли мутахассисларни юбориш ҳақида сўров юборади.  

VII. Якуний қоидалар  

7.1. Ушбу Тартиб талаблари бузилишида айбдор бўлган шахслар қонун 

ҳужжатларида белгиланган тартибда жавобгарликка тортилади. 
 

 

 

 

 

 

 


